
 
 

 

Aqqalu C. Jerimiassen UKA 2023/113  

Atassut 7. november 2023 

 

Innuttaasut inoqammut ajoqqusiisumik soorlu persuttaallutik aammalu toqutsillutik pinerluuteqartut 

pineqaatissinneqartarnerisa sivisussusaa ilumut naammattuunersoq pillugu oqallisissiatut siunnersuut.  

(Inatsisartunut Ilaasortaq Bjørk Lange Olsen, Demokraatit)  

Pillaasarneq eqqunneqarniarli! 

Inuup inuuneranik innarleerujussuarneq, kinguaassiutitigut kanngutsaatsuliorneq toqutsinerluunniit 

iliuusaapput saammaanneqarsinnaanngitsut. 

Taamallu tujorminartigisumik iliuutsit, aqqusinermi ikiaroorniutinik anngiortumik tuniniaasimanerminit 

pineqaatissinneqartup pineqaatissinneqarneraluunniit ilaatigooriarluni sakkukinnerusarsinnaappat, 

pissutsinik nunatsinni naammaannapajuttunik peqarpoq. 

Tusartareerparpummi ila ataasialeqqajarata, inuit nuanninngilluinnartumik aqqusaagaqartinneqarsimasut 

ajortuliortuusimasoq piffissap sivikitsuarakasiup pineqaatissinneqarnermi qaangiunneranit aneertoq 

takusalereersaraat. Tamannalu toqqissisimanngilluinnarnermik, uippallernermik ersinermillu 

kinguneqartarsimasoq. 

Inuiaqatigiinni ajornartorsiuterpassuagut akiorniagassat unammillernangaatsiarput, tassami 

angerlarsimaffinni eqqissiviilliornerit ilaatigut meeqqanik sumiginnaarulunnermik malitseqartartut 

inoqqortussuserput qiviassagaanni annikigisassaanngivimmat. 

Atassummiillu siornatigut sallaannerumaartumik isummersortarsimagaluarluta pineqaatissiisarneq 

eqqarsaatigalugu, maanna isertuanata oqarluaannarusuppugut uteqqillugu; pillaasarneq eqqunneqarniarli! 

Inoqatigut meerannguanik kinguaassiutitigut kanngutsaatsuliorfiginnittartut toqutsisimanertut 

ajortigisumik iliuuseqartutut naatsorsuutigineqartalerniarlik, piliaammi amiilaarnarpallaarpoq, siunissamik 

minguitsumik sequmiineruvoq. Meerannguarmi tassaavoq tamani minguinnerpaaq sussuteqanngitsoq, 

taannaassaarlu ukkatarisassarput naleqarnerpaatut isigalugu, meeraq tassaassaaq sutigut tamatigut 

qitiutinneqartuartartussaq. 

Inuunerup sinneranut innarliutaasumik iliuutsit aningaasanik mamisinneqarsinnaanngillat, ajortuliarmi 

piliarineqarsimasoq uterteqqinneqarsinnaanngilaq, pisoq pereerpoq aseruinerlu pereerpoq. 

Pinaversaartitsinerlu sakkortunerpaaq iliuuserisinnaasarput tassaavoq, pillaasarnerup eqqunneqarnissaa. 

Sallaappallaaqaagut, toqutsisimasut naluara nunarsuatta sinnerani ukiut sisamat ingerlareerneranni sumi 

allami aniguisitaasinnaanersut, kinguaassiutitigut kannguttaatsuliorsimasut naluara nunarsuatta sinnerani 

ukiut marluk ingerlareerneranni sumi allami aniguisitaasinnaanersut. 

Tamakku iluarsiniartigit! Qujanarlu apeqquteqaat aallavigalugu oqallisissiamut. 


